
სცენაზე აუცილებელია, მხოლოდ ორი სკამი. კარგად მოჩანს კარები სცენის მარჯვენა და მარცხენა მხარეს. ფარდის გახსნის შემდეგ სცენაზე არავინაა.  ისმის გრგვინვა, გრუხუნი, უცნაური კაკუნი, გაუგებარი ხმები, კონკრეტული და არაკონკრეტული. იხსნება მარცხენა კარი, შემორბის I მამაკაცი - საშუალო ასაკის, დიპლომატით, მონდომებულად, თუმცა ჩვეულებრივად ჩაცმული. ის სცენაზე ვარდება ისე, თითქოს მას სულ არ აწუხებს სად მოხვდა, თუმცა აშკარად აღელვებულია იმით, თუ რა ხდებოდა წამის წინ სცენის მიღმა, საიდანაც ძალით შემოაგდეს. მხოლოდ რამდენიმე წამის შემდეგ იწყებს ოთახის თვალიერებას, ისწორებს ტანსაცმესლს. კარს არ ხურავს. ცოტა ხნის შემდეგ იღება მეორე კარიც და ოთახში I-ის მსგავსად ვარდება II მამაკაცი – ჩაცმულია ისევე, როგორც I მამაკაცი, მასაც ხელში დიპლომატი უჭირავს, იქცევა ისევე, როგორც I, კარს ისიც არ ხურავს. 

I. ეს რაღაც გაუგებარია! 

II. წარმოუდგენელია! 

I. მივდიოდი, როგორც ყოველთვის... 

II. ძალიან ჩვეულებრივად... 

I. და უეცრად... 

II. სრულიად მოულოდნელად. 

I. (თითქოს ახლა შეამჩნია II მამაკაცი) თქვენ, აქ საიდან გაჩნდით? 

II. მე გავჩნდი?! უმჯობესი იქნებოდა გეკითხათ: საიდან “გამაჩინეს”. 

I. (თავის აზრებს უბრუნდება) აღმაშფოთებელია! 

II. უზომოდ... (თითქოს ოდნავ დასცინის I მამაკაცს) 

I. უბრალოდ მივდიოდი...  უფრო  სწორად, მივისწრაფოდი. 

II. დიახ, ეს უფრო სწორი განსაზღვრაა. თან, თქვენ, ალბათ რაიმე მიზნისკენ მიისწრაფოდით. 

I. თქვენ საიდან იცით? 

II. ეს ცხადია. მეც მივდიოდი, უფრო სწორად, ეს იყო _ მისწრაფება, მიზანსწრაფვა. ეს იყო მისწრაფება მიღწევის მიზნით. 

I.  პირდაპირ, ჩემი სიტყვებია. მაშასადამე, მე მივისწრაფოდი მიზნისკენ, როცა უეცრად... 

II. აღსანიშნავია, რომ ეს მიზანი თქვენ მიერ იყო განსაზღვრული. 

I. ცხადია. თან სრულიად გააზრებულად, გთხოვთ აღნიშნოდ, სრულიად გააზრებულად... 

II. თქვენი ცოდნისა და მტკიცებიდან გამომდინარე, რწმენისა და გონებდან.   

I. ჩემს აზრებს კითხულობთ. მაშასადამე, მივდივარ ჩემით არჩულ გზაზე, როცა უეცრად... 

II. (ნდობით) გცემდნენ? 

I. ო, არა. (იმავე კონფიდენციალობით) თქვენ? 

II. ღმერთმა დამიფაროს! უფრო სწორად, არაფერი ვიცი. მეტის თქმა არ შემიძლია. 

I. და რა იყო? 

II. ზუსტად გარკვევა მიჭირს. ზოგჯერ მგონია, რომ ეს დიდმა სპილომ გადაღობა გზა, ან რაიმე არეულობები და მერე მგონია, რომ პიკნიკი იყო. ყველაფერი ისეთი ნისლითაა მოცული რომ . . . 

I. მართალი ბრძანდებით, ისეთი ნისლია ვერაფერს დაინახავ. თუმცა, მიუხედავად ამისა, მე მაინც ვცდილობდი არჩეული მისამართის მიგნებას. 

II. რომელიც თქვენ დამოუკიდებლად აირჩიეთ.   

I. ჭეშმარიტი სიმართლეა, აქ არ ყოფილა არაფერი განუსაზღვრელი, მე თვითონ განვსაზღვრე ყველაფერი. მე და ჩემი ცოლი არაერთხელ ვაწყობდით მთელი ცხოვრების გეგმას. 

II. მეც ჩემთვის ყველაფერი განვსაზღვრე , ჯერ კიდევ სიყმაწვილეში. 

I. (კონფიდენციალურად) ხმა გაიგეთ? 

II. აბა, როგორ. (დარწმუნებით) იყო ხმა. 

I. რაღაც ხერხის მსგავსი, ღმერთო ჩემო... ასეთი, გაწელილი ხმა... თუმცა არა, უფრო წყვეტილი. 

II. როგორც გიგანტური ბეწვა ხერხი! 

I. მაგრამ, ხერხი საიდან? ეშმაკმა დალახვროს. 

II. იქნებ ხერხიც არ ყოფილა. რაღაცამ მიწაზე დამაგდო. 

I. თუ ხერხი არა, მაშინ რა? 

II. საქმეც მაგაშია! ყველაზე დიდი საშინელება გაუგებრობაა. მიწაზე დამაგდეს კი? 

I. გადასარევი! აბა რაზე დაგაგდებდნენ, თუ მიწაზე არა? 

II. დამაგდო კი? უწყვეტი გამოცანების უკუნეთი.  არც კი ვიცი, იყო ეს დაგდება ნორმალური, კლასიკური, ასეთი განსაზღვრის ღირსი თუ არა. თავს კი ვგრძნობ დაცემულად, დაგდებულად, მაგრამ რაღაც. . . რაღაც. . . 

I. (დაძაბულად) . . . არც ისე დაგდებულად? 

II. ზუსტად. თუმცა ჩემ შემთხვევაში ჩივილი ცოდვაა. სადმე ხალხი თუ ნახეთ? 

I. საერთოდ არის ხალხი? 

II. დასაშვებია. თუმცა ამ ნისლში. . .  საკმაოდ საეჭვოა. 

I. ყველაზე ცუდი არადარწმუნებულობაა. 

II. და რა ფერის იყო? 

I. რა? 

II. ძნელია რაიმეს თქმა. ალბათ, რაღაც ნათების მსგავსი. ერთგვარი მუქი ტყვიისფრით გაჯერებული სივარდისფრე. 

I. სისულელე! 

II. (I მამაკაცს უახლოვდება. პაუზის შემდეგ) ისე კი კარგად მიგიღიათ სიფათში. 

I. მე? 

II. მეც. (პაუზა). 

I. მაინც დამაგვიანდა! 

II. და რა იქნება რომ გავიდეთ, ისე თითქოს არაფერი ყოფილა? 

I. არა, არა! 

II. გეშინიათ? 

I. არა, რას ამბობთ! უბრალოდ ზედმეტად აღელვებული ვარ. სრული გაუგებრობა. . . 

II. ეს ყველაფერი ნისლის ბრალია. . . 

I. რა, გვითხრეს, არ გამოხვიდეთო? 

II. ვინ?   

I. თქვენ ვის გულისხმობთ? 

II. კარგით, მოვეშვათ ამას. 

I. მე დარწმუნებული ვარ რომ აქ უნდა ვისხდეთ, სანამ სიტუაცია გაცხადდება. 

II. კი მაგრამ რატომ? არ არის გამორიცხული, რომ ჩვენ შეგვიძლია სრულიად თავისუფლად დავტოვოთ ეს ოთახი და ჩვენი მიზნისკენ სწრაფვა განვაგრძოთ? ბოლოსდაბოლოს, ჩვენთვის, სრულიად უცნობია საერთოდ, რა ხდება. 

I. იქნებ ჩვენ თვითონ ავცდით სწორ გზას? 

II. გინდათ თქვენი თავისა და ჩვენი დადანაშაულება? ჩვენ ორივემ ვიცოდით გზა და მივისწრაფოდით განსაზღვრული მიზნებისკენ. ე.ი. ჩვენ არაფერ შუაში ვართ? 

I. არაფერ. თუ მხოლოდ . . .   

II. რა მხოლოდ? 

I. მე რა ვიცი . . . უმჯობესია ამაზე არ ვისაუბროდ. მე პირადად აქ დარჩენის მომხრე ვარ. 

II. ნუ, თუ ასე მტკიცედ მეწინააღმდეგებით... 

I. მტკიცედ. უნდა კეთილგონიერად ვიმოქმედოთ. (სხდებიან) 

II. შეიძლება მართალიც ბრძანდებით. (აყურადებს) იქ არავინაა. 

I. ისე, შიშისთვის საბაბიც არ გვაქვს არა? 

II. აშკარა საბაბი არა. 

I. ამით თქვენ რისი თქმა გსურთ, რომ არააშკარა გვაქვს? 

II. მხრებზე საკუთარი თავი არ გაქვთ? 

I. მაშინ ფაქტები დავადგინოთ. 

II. კი ბატონო, დავადგინოთ. 

I. ე.ი. მე და თქვენ გამოვედით სახლიდან და მიზნების შესაბამისად დავიწყეთ სვლა, ან, როგორც თქვენ სამართლიანად შემისწორედ, სწრაფვა. დილა იყო ნათელი, ამინდი კარგი, ცოლი და ბავშვები კონტროლირებადნი. სხვაგვარად, ჩვენ გადასარევად ვიცოდით რა და როგორ. მართალია, ჩვენ არ ვიცოდით მოლეკულების დეტალური წყობა, რომ არაფერი ვთქვათ ატომებზე; 
მაგალითად: ჩვენი ღამის ტუმბოები, რისგან შედგებიან ისინი? მაგრამ, მაშინ რისთვის არიან სპეციალისტები? ასე რომ ეს საკითხიც სავსებით მოგვარებული იყო. გაპარსულები და დიპლომატებით, რომლებსაც ასე მიზანსწორად ვიყენებთ, ჩვენ მიზანდასახულად გავემართეთ ჩვენი მიზნებისკენ. მისამართები კი მკაფიოდ ჩავიბეჭდეთ ჩვენს გონებაში, თუმცა რამე რომ ყოფილიყო მაინც ჩავიწერედ წიგნაკებში. არაფერი მეშლება?   

II. აბსოლუტური სიმართლეა. 

I. ახლა კი ყურადღება. გარკვეულ წამს, როცა ჩვენ ვიმყოფებოდით გზატკეცილზე, რომელიც თავისმხრივ არის ყველა გონიერი გამოთვლების შედეგი და ის იყო ერთად-ერთი სწორი გზა, მოხდა რაღაც _ და მიმაჩნია აუცილებელი აღვნიშნო - რაღაც, სრულიად ჩვენგან დამოუკიდებელი. 

II. იძულებული ვარ, ამ საკითხში ეჭვი შევიტანო, რადგან ჩვენ არ გვაქვს არავითარი წარმოდგენა მომხდარის ბუნების შესახებ და ვერ შევთანხმდით მის გარეგნულ გამოვლინებებზე _ არ ვიცი ეს ნისლისა თუ სხვა მიზეზების გამო _ და აქედან გამომდინარე, ჩვენ არ გვაქვს უფლება დაბეჯითებით ვადასტუროთ, რომ ის რაღაც სრულიად ჩვენგან დამოუკიდებელი, ჩვენგან დამოუკიდებლად არსებულია. 

I. თქვენ მაწყველტინებთ. 

II. რა, მაპატიეთ? 

I. ხელს მიშლით. 

II. უკაცრავად. 

I. ჩვენ სამწუხაროდ არ შეგვიძლია დავახასიათოთ ამ მოვლენის ბუნება . . . 

II. მე რას ვამბობდი? 

I. მაპატიეთ, თქვენ ალბათ სიტყვით გამოსვლა გნებავთ. გთხოვთ? 

II. მაპატიეთ, უბრალოდ წამომცდა. მეტს აღარ ვიზამ. 

I. (აგრძელებს) ჩვენ ისიც კი არ შეგვიძლია დავადგინოთ როგორი იყვნენ მისი ცალკეული ელემენტები. რა ბრძანეთ? 

II. არა, არა ჩუმად ვარ. 

I. მე, მაგალითად, მომეჩვენა, რომ ეს ცხოველი იყო, თუმცა ამავდროულად მე არ ვარ დარწმუნებული, რომ ეს არ ყოფილა მინერალი. ვშიშობ, აქ მთავარ როლს ასრულებდა ენერგია და არა მატერია. უფრო იოლი იქნებოდა ამის, როგორც მოვლენის, ისე განსაზღვრა. მოვლენის, რომელიც განზომილებასა და განსაზღვრებს შორის ზღვარზეა, ფერის, ფორმის, სუნის, წონის, სიგრძის, სიგანის, კონტურის, ჩრდილის, შუქის, სიბნელისა და ა.შ. და ა.შ. პირისპირაა.   

  II. თქვენ კიდევ გტკივათ? მე აღარ. 

  I.. გთხოვთ, ნუ გაავულგარულებთ. 

  II. მე უბრალოდ ვიკითხე. 

  I. (თავის აზრს აგძელებს) ფაქტი რჩება ფაქტად _ ჩვენ უძლურნი შევიქენით ამ მოვლენის პირისპირ და, ნაწილობრივ ნებით, თავშესაფრის ძიებაში, მარგამ ნაწილობრივ უნებლიედ, ჩვენ აღმოვჩნდით ამ ადგილას, რომელიც უახლოესი იყო კრიტიკულ მომენტში. საბედნიეროდ კარები ღია აღმოჩნდა. არაა აუცილებელი აღვნიშნოთ, რომ ყველა ჩვენი პირველყოფილი მისწრაფებები იქნა სრულიად დანგრეული და შეჩერებული. 

II. ყველაფერს მხარს ვუჭერ. რას დაასკვნით? 

I. სწორედ დასკვნებზე გადავდივარ. ჩვენი უპირველესი ამოცანაა შევინარჩუნოთ სიმშვიდე და პირადი ღირსება. რამეთუ, ჩემი აზრით ჩვენ ვართ სიტუაციის ბატონები. რადგან ჩვენი თავისუფლება არავითარი სახით არაა შემოფარგლული. 

II. თქვენ აქ ყოფნას თავისუფლებას ეძახით? 

I. ჩვენ ყოველ წამს შეგვიძლია გავიდეთ _ კარები ხომ ღიაა. 

II. მაშინ წავიდეთ. ისედაც დიდი დრო დავხარჯეთ. 

კვლავ ისმის უცნაური, გაუგებარი ხმები, როგორც პიესის დასაწყისში. 

I. რა? ეს რა არის, რა? 

II. ხომ გეუბნებით, უნდა გავიდეთ . . . 

I. როგორ, ასე პირდაპირ? 

II. გეშინიათ? 

I. არავითარ შემთხვევაში. 

II. ამტკიცებთ, რომ თავისუფლების ფასად პირადი ღირსება უნდა შევინარჩუნოთ, აქედან კი, სანამ შესაძლებლობაა, არ მიბრძანდებით. 

I. აქედან, აი ასე, პირდაპირ გასვლით, მე თვით თავისუფლების იდეას შემოვსაზღვრავდი. 

II. ეს როგორ გავიგოთ? 

I. ეს ხომ ცხადზე უცხადესია. რა არის თავისუფლება თუ არა არჩევანის მიღების შესაძლებლობა. სანამ მე აქ ვზივარ და ვიცი, რომ ნებისმიერ წამს შემიძლია ოთახი დავტოვო, მე  თავისუფლებას ვინარჩუნებ. მაგრამ საკმარისია ავდგე და გავიდე, მე გავაკეთებ არჩევანს და ამითვე წავართმევ თავს არჩევანის უნარს, ანუ დავკარგავ თავისუფლებას. ჩემი გასვლის მონა გავხდები. 

II. აქ ჯდომითაც აკეთებთ არჩევანს. ირჩევთ ჯდომას და არგასვლას. 

I. სიცრუეა. მე ვზივარ, მაგრამ შემიძლია გასვლა, ხოლო გასვლის შემდეგ მე ჯდომა აღარ შემეძლება. 

II. და ეს მდგომარეობა გაწყობთ? 

I. სრულიად. შინაგანი თავისუფლების სისრულე – აი ჩემი პასუხი მომხდარზე. 

II მამაკაცი დგება.   

I. რის გაკეთებას აპირებთ? 

II. მივდივარ. ეს ყველაფერი არ მომწონს. 

I. ხუმრობთ?   

II. არც მიფიქრია. მე გარეგნული თავისუფლების მომხრე ვარ. 

I. და მე? 

II. ნახვამდის. 

I. გთხოვთ, მოიცადეთ! თქვენ ჭკუიდან შეიშალეთ! არავინ იცის, იქ რა ხდება! 

ორივე კარი იხურება 

II. ჰეი, ეს რაღაა? 

I. დაკეტვა არ გაბედოთ! 

II. აი, ესეც თქვენი სულელური ჭიკჭიკის შედეგი. ადრევე უნდა გადამეწყვიტა. 

I. უსამართლოდ მამტყუნებთ. წყნარად რომ მჯარიყავით, კარები არ დაიხურებოდნენ. თქვენ თვითონ გაუწიეთ პროვოცირება! 

II. ამას ვეღარასდროს გავიგებთ... 

I. ყველაფერი თქვენი ბრალია, თქვენს გამო ჩვენ უკან დახევის უნარი წაგვერთვა. 

II მამაკაცი  კართან მიდის, გაღებას ცდილობს, უშედეგოდ.     

II. ჰეი, ახლავე გააღეთ. 

I. ჩუმად, ჩუმად... 

II. რატომ ჩუმად? 

I. არ ვიცი. 

II. (მიდის მეორე კართან, გაღებას ცდილობს, აკაკუნებს, აყურადებს). დაკეტილია! 

I. დაბრაძანდით, გთხოვთ. 

II. ნეტავ ახლა როგორღა გამოიყურება, ეს თქვენი თავისუფლება? 

I. მე ჩემს თავს ვერ გავკიცხავ. ჩემი თავისუფლება ხელუხლებელი დარჩა. 

II. გასვლა რომ აღარ შეგიძლიათ? 

I. ჩემი თავისუფლების პოტენციალი უცვლელია, მე არ შემიზღუდავს ჩემი თავი. კარები ჩემგან დამოუკიდებელი მიზეზების გამო დაიკეტნენ. მე კი ისეთივე დავრჩი, როგორიც ვიყავი. თუ შეამჩნიეთ სკამიდანაც არ ავმდგარვარ. 

II. ეს კარები მაღიზიანებენ. 

I. ჩვენ, ძვირფასო, არ გვაქვს გავლენა მომხდარ მოვლენებზე, ამიტომ ჩვენ უნდა ვიზრუნოთ, მხოლოდ ღირსების შენარჩუნებასა და შინაგან წონასწორობაზე. ამისთვის კი ჩვენ ყოველტვის გვექნება შეუზღუდავი სივრცე, იმ შემთხვევაშიც კი, თუ უამრავი გადაწყვეტილებებიდან ჩვენ მხოლოდ ერთი ალტერნატივა გვექნება. ოღონდ ცხადია, მხოლოდ იმ შემთხვევაში, თუ ჩვენ მაშინაც არ გავაკეთებთ საბოლოო გადაწყვეტილებას. 

II. და ასეთი რამ შესაძლებელია? 

I. ვინ იცის... 

II. კარგით, მაშინ კედელზე დავაბრახუნებ იქნებ მის მიღმა ვინმეა. 

I. სამწუხაროა, რომ არ ზრუნავთ თქვენი პირადი თავისუფლების შენარჩუნებაზე.   
მეც კი შემეძლო კედელზე ბრახუნი, მაგრამ მე ამას არ ვიზამ, რადგან ამით ჩემს თავს გაზეთის კითხვის საშუალებას წავართმევდი, რომელიც ჩემს დიპლომატში დევს, ან შარშანდელ დოღზე აზრებს ვერ მოვიკრეფდი. 

II მამაკაცი კედელზე აბრახუნებს და აყურადებს. შემდეგ ფეხსაცმელს იხდის და იმით აბრახუნებს. ერთ-ერთი კარი ნელა იღება და იქიდან უზარმაზარი ხელი გამოდის, ან უფრო სწორად მანჟეტიანი ხელის მთევანი, გაშვერილი საჩვენებელი თითით, როგორც ადრეულ გრაფიკებში გამოხატავდნენ. მტევანი უნდა ნათელი ფერის იყოს, რომ მკვეთრად ჩანდეს დეკორაციის ფონზე. ხელი თითს რამდენჯერმე ხრის – II მამაკაცს ეძახის. 

I. (პირველი ამჩნევს ხელს) ჩუ! 

II მამაკაცი, რომელიც ჯერ ვერ ხედავს ხელს, აგრძელებს კედელზე ფეხსაცმლით რტყმას. 

I. გაჩრდით, გთხოვთ. ჩუმად! თვენ რა ვერ ხედავთ რა ხდება? 

II მამაკაცი ბრუნდება. I მამაკაცი უზარმაზარ ხელზე ანიშნებს. 

II. ესეც სიახლე. . . 

ხელი კვლავ ეძახის. II მამაკაცი უახლოვდება. შემდეგ ხელი  გახდილ ფეხსაცმელზე ანიშნებს, თხოვს, ან ითხოვს. II მამაკაცი მერყეობს, შემდეგ ფეხსაცმელს ხელზე დებს. ხელი გადის და ფეხსაცმლის გარეშე ბრუნდება. II მამაკაცი მეორე ფხსაცმელსაც იხდის და ხელს აწვდის. ხელი გადის და ბრუნდება. ახლა ხელი II მამაკაცს მუცელზე ანიშნებს. II მამაკაცი ხვდება და შარვლიდან ქამარს იძრობს. ხელი გადის და მყისვე ბრუნდება, I მამაკაცი ეძახის. 

I. მე? (ხელის მხარეს მოძრაობს, ჩერდეñა და აგრძელებს ლაპარაკს, თუმცა ხელი ძახილს არ წყვეტს) მე ხომ არ დამიბრახუნებია. . .გთხოვთ გამიგოთ, მე არჩევანი არ გამიკეთებია, არანაირი არჩევანი. მე არ დამიბრახუნებია, თუმცა უნდა ვაღიარო, რომ როცა კოლეგა აბრახუნებდა, მე ვიმედოვნებდი, რომ ვინმე გაიგებდა და გამოგვეხმაურებოდა, მაშინ კი ყველაფერი გაირკვეოდა და ჩვენ. . . შიძლება წავსულიყავით. დიახ, ამას ვაღიარებ, მაგრამ მე არ დამიბრახუნებია. 

ხელი მის ფეხსაცმელზე ანიშნებს. 

ვერ ვხვდები ფეხსაცმელი რატომ უნდა დაგითმოთ. კიდევ აღვნიშნავ: ბრახუნი, ეს მე არ ვარ! (თასმების გასახსნელად იხრება) მე ძვირად ვაფასებ ჩემს შინაგან თავისუფლებას. ახლავე, ახლავე! ხომ ხედავთ, თასმა გაიხლართა. პირადად თქვენს მიმართ მე პრეტენზია არ მაქვს, რადგან ჩემ თავს ვერაფერში გავკიცხავ. 
მე, გარეგნული თავისუფლების დაკარგვის ფასადაც მზად ვარ შევინარჩუნო შინაგანი. . . კოლეგასგან განსხვავებით. არა, მის მიმართაც არ მაქვს პრეტენზია ეს მისი პირადი საქმეა. უბრალოდ მე მოვითხოვ, რომ ჩვენ, ინდივიდუალურად ჩვენი შეხედულებების გათვალისწინბით მოგვებყრონ. ახლავე, ახლავე! რამე იწვის? (ხელს ფეხსაცმელს აძლევს) ინებეთ. 

ხელი მის მუცელზეც ანიშნებს. 

რა? მე ქამარი არ მაქვს, შარვალს საჭიმურებზე (აჭიმზე) ვატარებ. კარგი, კარგი საჭიმურებსაც მოგცემ, თუ ასე აუცილებელია. (პიჯაკს იხდის, საჭიმურებს იხსნის) იშვიათი მეთოდები გაქვთ, ღმერთმანი! აჰა, თქვენ საჭიმურები. ისე, ფრჩხილებში ჭუჭყი რომ გაგეწმინდათ არაფერი მოხდებოდა. საწყენად არ ვამბობ. 

ხელი გადის. კარი ნელა იკეტება. 

მადლობა ღმერთ სუფთა წინდები მაინც მქონდა. 

II. თქვენ, თურმე დიდი მლიქვნელი ბრძანდებით. 

I. კარგით ერთი. თქვენ რა შეგიშალეთ? 

II. რითიღა დავაბრახუნო? 

I. ეს სულ არ მაღელვებს. ვჯდები. (დემონსტრატიულად ჯდება) 

II. ძალიან კარგად გამოიყურებით ამ თქვენი შინაგანი თავისუფლებით. შარვალი გძვრებათ. 

I. თქვენც არ გამოიყურებით უკეთესად. ქამრის გარეშე თქვენიც. . . ჰმ. . . ვარდება. 

II. და რას იტყვით ამ ყველაფერზე? 

I. ვიტყვი იმას რაც ვთქვი: ამ ხელმა ჯერ გადაადგილების საშუალება წამართვა, შემდეგ შარვალი. ეს სიმართლეა, ვაღიარებ. და მერე რა? ეს ყველაფერი გარეგნულად. შინაგანად თავისუფალი დავრჩი . მე არ გამიკეთებია არანაირი ჟესტი, არანაირი მოძრაობა. თითიც არ გამინძრევია. ვზივარ ჩემთვის და შემიძლია გავაკეთო ყველაფერი რაც შემიძლია. თქვენ კი არა. თქვენ გააკეთეთ მხოლოდ ერთი რამ _ არჩევანი. თქვენ აკაკუნეთ და აბრახუნეთ და ფიასკო განიცადეთ. მონავ! 

II. ყურზე გადაგივლიდით უფრო მნიშველოვანი საქმეები რომ არ მქონდეს. 

I. ცხადია. მეორე მხრივ ყველაფერი რატომ წაგვართვეს? 

II. ყოველთვის ასეა. უპირველეს ყოვლისა ქამარს, ტასმებსა და საჭიმურებს ართმევენ. 

I. რა მიზეზით? 

II. თავი რომ არ ჩამოიხრჩო. 

I. ხუმრობთ? სკამიდანაც კი არ ვდგები, თქვენ გგონიათ თავის ჩამოსახრჩობად გავიქცევი? მე, რა თქმა უნდა შემიძლია, მაგრამ არ მინდა. თქვენთვის ნაცნობია ჩემი შეხედულებები. 

II. თქვენი შეხედულებები ყელამდე მაქვს. 

I. ეს თქვენი პირადი საქმეა. როგორ ფიქრობთ, თუ ეს “ხელუკა” თავის ჩამოხრჩობის საშუალებას არ გვაძლევს, ე.ი. დაინტერესებულია, რომ ვიცოცხლოთ, არა? ეს კარგი ნიშანია. 

II. სწორედ ამის მეშინია. ეს იმას ნიშნავს, რომ ხელი ჩვენზე ფიქრობს კატეგორიაში “სიცოცხლე” და ის. . . რა ქვია მეორეს. . . 

I. სიკვდილი? 

II. დიახ. ოღონდ ეს მე არ მითქვამს. 

პაუზა 

I. მშვიდად ვარ. 

II. ერთი ის მითხარით, რომ გსურდეთ, რის გაკეთებას შეძლებდით? იმის გათვალისწინებით, რომ ფეხსაცმელები და საჭიმურები არ გაქვთ. 

I. ო, ბევრი რამის. მაგალითად, პიჯაკის გადმობრუნებულად ჩაცმას შევძლებდი, შარვალს ავიკაპიწებდი და მებადურს განვასახიერებდი. 

II. კიდევ? 

I. კიდევ, ვიმღერებდი. 

II. საკმარისია. (შარვალს მუხლებამდე იკაპიწებს, პიჯაგს გადმოტრიალებულად იცვამს, იხდის წინდებს) 

I. თქვენ რა ჭკუიდან შეიშალეთ, რის გაკეთებას აპირებთ? 

II. მებადურის განსახიერებას და სიმღერას. მოქმედების რაიმე საშუალებას მაინც მივმართავ. თქვენის სრულიად განსხვავებული სურვილია. იქნებ ხელი მებადურების მიმართ სიმპატიითაა განწყობილი და გარეთ სწორედ მათ უშვებს? ვინ იცის. და მერე თქვენ უფრო მდიდარი წარმოსახვა გაქვთ. მე პირადად ვერ მოვიფიქრებდი იმ ყველაფერს, შინაგან თავისუფლებასთან დაკავშირებით. 

I. კარგით. ოღონდ გახსოვდეთ, რომ ადგილიდან არ გავინძრევი.   

II. ამას არც მოვითხოვ. (სკამიდან დგება და ფ.შუბერტის “კალმახს” მღერის. კარი ნელა იღება) 

გამოდის ხელი 

I. ეს გინდოდათ არა? 

II. თქვენ რა იცით? იქნებ ჩემს გამოსაშვებად მოვიდა და თქვენ აქ ჯდომას გააგრძელებთ. 

ხელი ეძახის 

მოვდივარ, მოვდივარ. რაშია საქმე? 

ხელი პიჯაკზე ანიშნებს 

კარგით რა... მე მართლა მებადური კი არ ვარ. (აძლევს ხელს პიჯაკს. ხელი გადის და ბრუნდება, შარვალზე ანიშნებს) არა... შარვალს ვერ მოგცემთ. 

ხელი მუშტს კრავს და ნელა მაღლა სწევს. 

კარგი. (შარვალს იხდის) 

I. (სკამიდან დგება) მეც? (რამდენიმე წამი პასუხს ელის, თუმცა შემდეგ პიჯაკის გახდას იწყებს) 

II მამაკაცმა ამდროს უკვე მისცა შარვალი ხელს და ზოლიან, განიერ, მუხლებამდე ტრუსებში დგას. ხელს შარვალი კულისებში გააქვს და სწრაფად ბრუნდება. I მამაკაცს უხმობს. 

I. კი ბატონო, კი ბატონო, უკვე მზადაა. მე არ გეწინააღმდეგებით. გთხოვთ გაითვალისწინოთ. (ხელი გადის და ბრუნდება) მე ყოველთვის მზად ვარ. შეიძლება ამასთან დაკავშირებით შარვალი დავიტოვო? 

ხელი ანიშნებს, რომ არა. 

კარგი, არ გავაპროტესტებ. (იხდის შარვალს, ისეთივე ტრუსები აცვია, როგრიც II მამაკაცს) 
ხელი გადის კარი ნელა იკეტება. 

ეშმაკმაც დაგლახვროთ მებადურის განსახიერებისთვის. 

II. მემგონი ეს თქვენი აზრი იყო. 

I. მაგრამ თქვენ გაახორციელეთ! აქ კი ცივა! 

II. არ არის გამორიცხული, რომ ისედაც ეთხოვათ ტანსაცმლის გახდა. 

I. არა! დარწმუნებული ვარ, რომ ეს თქვენ, თქვენი იდიოტური მასკარადით მიიბყარით ხელის ყურადღება ტანსაცმელზე. შარვალი რომ არ აგეწიათ, იქნებ არც მოხვედროდა თვალში. . . 

II. ვერაფერს იზამ, მებადურები ყოველთვის იწევენ შარვალს. 

I. კი, მაგრამ რაში გჭირდებოდათ? 

II. თქვენ ალბათ შეამჩნიეთ ჩვენს შეხედულებებს შორის დიდი განსხვავება. თქვენ არაფერს აკეთებთ, რომ ყველაფრის კეთება შეგეძლოთ, მე კი პირიქით. მაგრამ ირკვევა, რომ შარვალში სიარულიც არ შეიძლება. 

I. თქვენ თვითონ დაატეხეთ უბედურება თქვენს თავს. 

II. რა შუაშია თავი, როცა ლაპარაკია შარვალზე? ანატომიური უზუსტობა. მე მხოლოდ შემიძლია გავიმეორო: უცნობია, შარვლის ჩამორთმევაში რაიმე ბრალი მიდევს, თუ მას ისედაც გაგვახდევინებდნენ. 

I. ახლა მაინც ხვდებით ჩემი პოზიციის აღმატებულებას? მე არ მიბრახუნია, არ მიმღერია, არც მებადური განმისახიერებია და რეზულტატი იგივეა, ტრუსებიც კი ერთნაირი ზოლებით გვაქვს. 

II. მაშ რაშია აღმატებულება? 

I. ენერგიის ნაკლები ხარჯვა და იგივე რეზულტატი. და თან რა თქმა უნდა შინაგანი თავისუფლების შეგრძნება, რომელიც. . . 

II. კიდევ ერთი სიტყვა შინაგან თავისუფლებაზე და მიგახრჩობთ. 

I. (უკან დახევით) თქვენ უსამართლო ბრძანდებით. ყველას აქვს უფლება აირჩიოს ის ფილოსოფია, რომელიც მის მიდრეკილებებს ეპასუხება. 

II. სულ ერთია, მაინც ვეღარ გიტანთ.   

I. გაბრთხილებთ _ მე არ დავიცავ თავს. რადგან ეს არჩევანის გაკეთება იქნებოდა. მე ამას ვერ დავუშვებ, შინ. . . ერთი მიზეზის გამო. . . 

II. ბრძანეთ, ბრძანეთ. რის გამო? 

I. შინაგანი თავისუფლების გამო. 

II მამაკაცი ეძგერება მას, I მამაკაცი გარბის, სცენის გარშემო დარბის. 

I. ნუ დაიგრძელეთ ხელები. 

იხსნება კარი, შემოდის ხელი, რომელიც მათ თავისთან.ეძახის ორივე მამაკაცი მიჭედებულებივით ჩერდებიან. 

II. მე მეძახით? 

I. ვინ, მე? 

II. იქნებ, თქვენ გეძახით... 

I. სკანდალი თქვენ მოაწყვეთ. ალბათ თქვენზე გადაწყდება სამართალი. 

II. სამართალი? თქვენ კიდევ გგონიათ, რომ თქვენი იდიოტური თეორია უკეთესია? 

I. და თქვენ გგონიათ, რომ თეორიის არქონდა და თქვენი ვულგარული პრაქტიციზმი ამ გამოცდას გაუძლებს? 

ხელი ეძახის მათ. 

II. უმჯობესია მივიდეთ, ისევ რაღაცას ითხოვს. 

I. წავიდეთ. ახლა გაირკვევა ვინ სჯობს. 

ხელს უახლოვდებიან, რომელიც მოხერხებულად, ხელბორკილებით ორივეს ერთმანეთზე აბამს. II მამაკაცი მიათრევს I-ს, რომელიც მის ხელზეა მიბორკილებული. მძიმედ სხდებიან სკამებზე. ჩუმად არიან. 

I. (შეწუხებულად) რა მოხდა? ცუდად ხართ? ფიქრობთ, ამჯერად, რაღაც სერიოზულია? ნუ გაჩუმდებით, გთხოვთ. 

II. ვშიშობ, რომ. . . 

I. რომ რა? რას შიშობთ? 

II. ჯერ ხელმა შეგვზღუდა, მხოლოდ სივრცეში გადაადგილებაში. ვინ იცის, რომ არ მოვიდა დრო რაიმე უფრო მნიშვნელოვანში შეგვზღუდოს. 

I. მაგალითად? 

II. მაგალითად დროში. ჩვენი არსებობის დროში. 

პაუზა. 

I. არც კი ვიცი. . . (მენტორული ტონით) ყველაფერი კი იმის გამო, რომ თქვენ, ხართ რა აქტიური ქმედებების მომხრე, მალე ხარჯავთ ძალებს. . . მე კი მათ ვინარჩუნებ . . . 

II. (აწყვეტინებს, ხვეწნით) ისევ!   

I. მაპატიეთ. არ მინდოდა. თქვენ გაქვთ რაიმე გეგმა? 

II. შეიძლება მხოლოდ ერთი რამის გაკეთება. 

I. რის? 

II. ბოდიში მოვუხადოთ ხელს. 

I. ბოდიში მოვუხადოთ? რისთვის? ჩვენ მას არაფერი დავუშავეთ, უფრო მას აქვს. . . 

II. ამას არა აქვს მნიშვნელობა. ჩვენ მას პატიება უნდა ვთხოვოთ უმიზეზოდ. ყოველ შემთხვევაში. სრულიად უმიზეზოდ. თავს რომ ვუშველოთ. თუ ეს რამეს დაეხმარება. 

I. არა. მე ამას ვერ გავაკეთებ. ვფიქრობ არაა აუცილებელი აგიხსნათ რატომ. 

II. რა თქმა უნდა, მე უკვე ზეპირად ვიცი: პატიების თხოვნა არჩევანი იქნებოდა, რომელიც შეგზღუდავდათ და ა.შ. 

I. სწორედ ამიტომ. 

II. როგორც გენებოთ. მე, ყოველ შემთხვევაში პატიებას ვთხოვ. უნდა დავმცირდეთ. იქნებ სწორედ ამას ელოდება. 

I. მე დიდი სიამოვნებით, მაგრამ ჩემი პრინციპები. . . 

II. მე ჩემი ვთქვი. 

I. ვფიქრობ ვიპოვე გადაწყვეტილება: თქვენ მაიძულებთ პატიება ვითხოვო თქვენთან ერთად. მაშინ ჩემი მხრიდან არავითარ არჩევანზე ლაპარაკიც არ იქნება.  მე თქვენგან დაძალებული ვიქნები. 

II. კარგით. ჩათვალეთ, რომ მე დაგაძალეთ. 

კარი იღება. 

I. მემგონი, უკვე მოდის. 

შმოდის ხელი 

ნეტავ, ყვავილები მქონდეს. . . (ჩურჩულით) თქვენ პირველი ხართ. 

ორივე ხელთან მიირბენს. II მამაკაცი ჩაახველებს სათქმელად ემზადება. 

II. ძვირფასო ხელო! უფრო სწორად პატივცემულო, ძვირფასო ხელო! ჩვენ ვხვდებით, რომ თქვენ არსებობთ არა იმიტომ, რომ ჩვენ გვისმინოთ. მაგრამ ჩვენ გვწყურია გითხრათ რამდენიმე გულითადი სიტყვა, უფრო სწორად ვისარგებლოთ თქვენი აქ ყოფნით და გთხოვოთ, თუმც დაგვიანებით, მაგრამ სრულიად გააზრებულად, პატიება, იმისთვის, რომ. . . რომ. . . (ჩურჩულით I მამაკაცს) რისთვის? 

I. იმისთვის, რომ მივდიოდით, რომ მივისწრაფოდით და რომ საერთოდ. . . 

II. რომ მივდიოდით, რომ მივისწრაფოთ, მაპატიეთ მე ცოტა ცუდად გამომდის, და  რომ საერთოდ. რომ ვიყავით, რომ ვართ. . . ჩვენ, მთელი გულით, ყველაფრისთვის. . . რისთვისაც თქვენ თვითონ გადასარევად იცით და ჩვენ არა იმიტომ რომ. . . რა შეიძლება ვიცოდეთ, საერთოდ რა ვიცით. მოკლედ თუ არის ისეთი რამ, მე უღრმეს ბოდიშს გიხდით. ნება მიბოძეთ ხელს ვეამბოროთ. (იხრება ხელის ცერემონიალურად საკოცნელად) 

I. კოლეგასგან დაძალებული, მეც ვუერთდები. . . ჩემი პრინციპები, თქვენ ცხადია მოგეხსენებათ. . . თუმცა, მართალია დაძალებული, მაგრამ გულწრფელად პრინციპიალურად, პატიებას ვითხოვ. (ისიც საკოცნელად იხრება) 

ამ დროს იხსნება მეორე კარი. იქიდან მეორე ხელი გამოდის, ეს წითელი ხელთათმანითაა დაფარული. წითელი ხელი მათ უხმობს. II მამაკაცი პირველი ამჩნევს. ორივე პირველი ხელისკენ ზურგით ბრუნდებიან. 

II. იქ! 

I. კიდევ ერთი! 

II. ყოველთვის ორია. 

I. გვეძახის. 

II. წავედით? 

პირველი ხელი II მამაკაცს კონუსებუს ქაღალდის ცილინდრს ახურავს. 

ვერაფერს ვხედავ! 

I. ის გვეძახის. 

მასაც ცილინდრს ახურავს 

ბნელა! 

II. რახან გვეძახის უნდა წავიდეთ. (ერთმანეტზე მიმაგრებულები, ბარბაცით, ქარალდის ცილინდრებით სცენის ცენტრადმე მიდიან. ნელა, მაგრამ სწორად მიემართებიან წითელი ხელისკენ) 

I. დიპლომატი! ჩვენ დიპლომატები დაგვავიწყდა. 

II. მართალია, დიპლომატი, სად არის ჩემი დიპლომატი? 

ხელის სავსავით ეძებენ სკამებთან დავიწყებულ დიპლომატრებს, პოულობენ და წიტელი ხელისკენ მიემართებიან. სიბნელე. 
                                                  ფ ა რ დ ა . 

